Atë pasdite të gjithë dolëm tek Postblloku për të pritur mamanë e Andit. Kështu e quajmë vendin në të dalë qytetit tonë të vogël. Është emër i mbetur nga koha e Luftës, ku në atë vend ushtarët e huaj kishin ngritur një postbllok, domethënë një tra të gjatë dhe të vijëzuar që mbyllte rrugën tek i cili të gjitha makinat që hynin apo dilnin nga qyteti ynë duhej të kontrolloheshin. Tani atje nuk ka më kurrfarë trari dhe sheshi i vogël është kthyer në shesh qëndrimi të të vetmit autobus që ka qyteti ynë.

Nga padurimi, te Postblloku dolëm një orë më parë se të vinte autobusi. Teksa rrinim e prisnim, vendi nuk na nxinte dhe sytë na mbetën larg, tek ajo pika në fund të rrugës, kur plepat anash saj vinin e afroheshin dhe dukej sikur bashkoheshin.

– Po vjen, po vjen! – bërtiti me gëzim Indiani që i kishte sytë më të fortë se ne.

